
Prakata

 

Alhamdulillah, bersyukur ke hadrat Allah SWT, selawat dan salam 
ke atas junjungan besar Nabi Muhammad SAW, para sahabat serta 
ahli keluarga Baginda. Bahawa sesungguhnya dengan izin-Nya jua 
dapat diterbitkan buku yang bertajuk “Aliran Klasik dan Moden 
dalam Pengajian Tafsir dan Hadis” ini. Inisiatif  menerbitkan buku ini 
adalah susulan yang terhasil daripada kesepakatan dan perbincangan 
akan keperluan sebuah rujukan utama ‘magnum opus’ di peringkat 
pengajian tinggi bagi salah satu kursus teras di peringkat Ijazah 
Sarjana di Jabatan Al-Quran dan Al-Hadith Akademi Pengajian Islam 
Universiti Malaya (JQH APIUM). Maka dengan itu, telah terhasil 
sebuah buku yang merupakan gabungan idea kritis dan buah fikiran 
kesarjanaan para pensyarah JQH APIUM yang berlatarkan tema 
aliran klasik dan moden dalam pengajian tafsir dan hadis.

Sememangnya usaha ini juga adalah salah satu langkah baru 
kerana ia merupakan usaha murni yang julung-julung kali oleh JQH 
APIUM dalam menyelongkar khazanah pemikiran melalui penelitian 
rinci terhadap aliran-aliran yang muncul dalam pengajian tafsir dan 
hadis pada era klasik dan moden. Sesuatu yang amat perlu disedari 
bahawa kemunculan dan percambahan kepelbagaian aliran inilah 
yang telah melatari setiap segi perbincangan, percambahan sehingga 
membawa kepada tercetusnya legitimasi dan prospek baru dalam 
pengajian tafsir dan hadis itu sendiri. Namun kekurangan kajian 
dan pendedahan khasnya melibatkan aliran-aliran ini menyebabkan 
masyarakat khasnya kurang mengenali tokoh, sumbangan, sejarah, 
pemikiran dan gagasan serta impak yang dibawa menerusi aspek 

pengkajian aliran ini. Ini merupakan salah satu kerugian kepada umat 
Islam memandangkan intipati pada setiap perbincangan tidak dapat 
difahami apatah lagi diteruskan. Justeru, kelompongan ini disedari 
oleh JQH APIUM dan usaha untuk menguak dan menyingkap 
khazanah intelektual tersebut dikenal pasti sehingga terhasilnya 
karya utama ini.

Selain itu juga, penerbitan buku ini adalah refleksi daripada 
gagasan semasa dan kepelbagaian aliran seantero dalam pengajian 
tafsir dan hadis. Justeru kemunculan buku ini juga adalah salah satu 
langkah berterusan oleh JQH APIUM dalam meneruskan legasi 
pengajian dan penyelidikan dalam bidang al-Quran dan Hadis 
serta meningkatkan kefahaman Islam dalam kalangan masyarakat. 
Diharapkan usaha murni yang dilakukan oleh pensyarah dan 
penyelidik JQH APIUM ini mampu memberikan pendedahan 
sebenar terhadap realiti kemunculan dan kepelbagaian aliran khasnya 
dalam bidang tafsir dan hadis sehingga ke hari ini. Sekali gus mengisi 
ruang dan peluang kepentingan kajian ini kepada masyarakat. Apa 
yang pasti agar matlamat dan hasrat baik untuk menyebarkan ajaran 
Islam dapat dinikmati oleh setiap lapisan masyarakat. Semoga 
dengan kemunculan karya ini dapat mengisi ruang kajian yang belum 
diterokai dan memberikan lebih banyak maklumat berkaitan aliran-
aliran klasik dan moden dalam pengajian tafsir dan hadis di Malaysia 
dan seantero dunia amnya.

Salam Hormat.

